
వ. అభ్యుదయపరంపరాభివృద్ధిగా నాచెప్పం బూనిన హరవిలాసం బనుప్రబంధంబునకుఁ బ్రథమవిలాసం బైనకృతినాయకునివాణిజ్యవంశంబునకుఁ గూటస్థుం డైన కిరాటకుల శ్రేష్ఠుం డగుచిఱుతొండనంబిచరిత్రంబుఁ జెప్పెద నది యెట్టిదనిన. 1


కథాప్రారంభము.

తే. బదరికాశ్రమభూమిఁ దాత్పర్యనిష్ఠఁ

దపము సేయుచునుండె శాంతత వహించి

క్రోధసంవర్ధమానతపోధనుండు

ఘనుఁడు దూర్వాసుఁ డను మహామునివరుండు. 2



వ. ఒకనాఁ డమ్మునీంద్రుండు మధ్యాహ్నకాలంబునఁ గృతస్నానుండై పితృతర్పణంబుఁ జేసి సంధ్యావందనం బొనర్చి వైశ్వదేవబలిహరణంబులు దీర్చి దేవతార్చనం బనుష్ఠించి పర్ణశాలవాకిట హవిశ్శేషంబైన హవిష్యనీవారపాయసాన్నం బల్లనల్లన లేడిపిల్లలకు మేఁపుచుండె నయ్యవసరంబున నంబరమార్గంబున దుంబురుండను ప్రమథుండు దననితంబినియుం దానును విమానం బెక్కి హేమకూటంబున నుండి గోకర్ణవాసియగు దృక్కర్ణభూషణు సేవింపం బోవువాఁ డయ్యాశ్రమంబునడుచక్కినుండి యమ్మునీంద్రుండు హరిణవత్సంబులకుం జేయు వాత్సల్యంబునకు నద్భుతంపడి యంగుళిస్ఫోటనంబు సేసె నచ్చిట్టమిడికి నాలేడిపిల్లలు బిట్టుబెదరి చెదరి చేయీక పఱచిన నిది యేమి చప్పుడొకో యని గగనమార్గంబునకు దృష్టి పఱపి యాదూర్వాసుండు. 3



శా. హుంకారం బొనరించి తుంబురునితో నోరీ దురాచార నా

జింక ల్భుక్తి గొనంగ నేమిటికిరా చేచిట్ట మ్రోయించి యా

తంకంబున్ ఘటియించి తిట్టియపరాథం బేను సైరింతునే

యింక న్మర్త్యుఁడవై జనింపు మహిలో నింకంగ నీగర్వమున్. 4



తే. అని శపించినఁ దుంబురుం డతిభయమున

డిగ్గనంగ విమానంబు డిగ్గ నుఱికి

యతనిపాదాబ్జములకు సాష్టాంగ మెఱఁగి

యెంతయును భక్తినమ్రుఁడై యిట్టు లనియె. 5



క. కరుణింపు శమాశ్రితభయ

హరణ సురాసురకిరీటహరిహయరత్న

స్ఫురణా మధుకరపరివృత

చరణా యత్యంతదాంతిశాంత్యాభరణా. 6

		 ఈ పేజీలో చివరి మార్పు 23 జూలై 2020న 17:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

